
　　刘彝曰盐产不同有刮地而得者有风水而成者有熬波而出者有汲井而为者有积卤而结

者夫刮地而得则今宁夏之盐也风水而成则今解州之盐也熬波而出则今淮浙之盐也汲井而

为则今用滇之盐也积卤而结则今闽粤之盐也盐者天地所以养人也予闻蛮夷中不得盐利者

必杂干牛马粪为和调故管子曰馈食之国无盐则肿守圉之国用盐独甚先王塞人之养隘其利

途予夺贫富无不在君后儒鄙其论以为桑弘羊刘晏之所出而不知天下之物无主乃争争则乱

弱者弛惰强者知专唐之黄巢王仙芝元之张士诚所以阶祸也先王塞养隘途非为利也亦有已

乱之术焉明有天下置盐官转运之司六提举之司七盐课之司百七十有奇又非徒揽天下利权

使归上而已军卒屯田塞下使商人鬻其粟实边官给盐与引货买以偿其劳名曰开中夫非为无

人无粟可以输边也微征商人之邾而实借其力以储时吾塞下刍粟出自商入则塞下实有其利

可无干没废弛之虞而军卒为我屯田且亦可为我守边万世之利也盖高帝之初籍灶丁征商税

灶丁煎盐每引与工本钞一贯五百文商人一引征白金八分酌所在米价贵贱道里远近险易而

重轻之使灶不为我困而商乐为我输于是始严私盐之禁论法至死其后定律通变犹至徒杖高

帝所以禁如是严者明未尝虚役于灶而厚征于商也引有小大大引斤四百小引斤二百永乐中

引输边粟二斗五升加重矣犹本六而息七八当此之时盐价平贱食盐之民并受其赐而富商大

贾自出财力招游民就塞丁垦荒种艺自为保伍塞下之人其勤者亦力耕岁收以待贸易边无不

足于粟豆者而边备亦壮此国初盐法之善也江以北解之盐大江以南两淮之盐大解盐之法一

定无所加损而淮地据南京之闲行盐界域皆人物蕃阜之处天下引盐共二百十万右奇两淮居

一焉盐法之屡变也皆淮盐也商人实粟塞下归而支盐故无资次其后中纳数多守支日久有老

死不得者又令于他处搭配兑支及淮浙兼中而商人有奔命之劳其后存积常股之法兴而盐法

一变矣每岁额十分为率八分以给守支商人岁终如次予之谓之常股官存二分之盐边储有急

使人倍价开中越次放支谓之存积常股犹常行也存积则若居货罔利然是法立于正统之四年

存积开中价倍矣顾商人乐有见盐报中殊多行之既久滞无以异常股而口复困弘治初户部尚

书叶淇淮人也淮商皆其乡旧言于淇曰塞下所输者粟商人实粟亦须赍金而归又有守支之困

孰若增盐之直输金县官县官出金送边不两邾哉淇以其言奏行得岁输金解尸部名曰折色而

盐法又一变矣此时盐一引输白金至三四钱有奇计其得粟之直视国初数倍一时太仓之藏充

羡至百余万举朝之人谓淇为能然自是塞下商人撤业自归田作坐废塞下之人亦用惰耕屯田

废失边守自此呰窳矣金下军士经手既众朘削之弊十耗六七仓库空虚输盐之直虽贵而粟豆

贵亦视昔以数倍两无利也又自弘治末年以及正德之世皇亲阉宦以余盐为名辄多请买补两

淮长庐盐引又夹带影射不可诘治至则买盐而窝之商人报中必索其利息私盐逾贱官盐逾贵

盐法坏矣正德十五年渖王府缺禄户部请于解额之外另捞二十万引召商中纳刍粟实边而出

仓场所派刍粟以给渖于是余盐法立而所在仿行之然故无一定额数嘉靖中言盐法者谓余盐

纳价每盐一小引至征金一两其价视成化时复一倍有余干是私盐之禁益严以致开中无商国

计不充欲尽去余盐惟开正课户部臣言商人所以病困者以一引之盐其价十倍国初之旧今第

令次第随方量减免其别处搭配以省奔命之劳而归重于专责边方廵抚修举屯政以复祖宗之

旧然竟付之空言而已其后户科都给事中管怀理请尽收余盐属之于官立额开中户部臣覆奏

煎盐之法岁春夏若孟冬为旺煎之月余月则为衰闭盐之多寡繇天不可必也必欲立额属官恐

难耴盈要听廵盐御史因时酌处而巳二十年兵部尚书张瓒等请如先朝高明王琼故事选精通

有心计都御史一员专一整理长芦山东两淮四运司盐法以实边储户科给事中郭鋆言其不便

罢巳鋆复言盐法之坏起于多耴余盐银两失朝廷飞挽大计户部覆勘上尽革罢之一如祖宗之

旧都御史周用复言灶丁煎盐辨课即民户种田办粮也民户办粮余米听其变易灶丁办课余盐

乃名私盐严而禁之则委弃而巳乎盖国初煎盐资本尽给在官其后稍以余盐准折资本其后令

人有余盐送官收买给与米麦今此法尽废矣而余盐犹以为私而禁之奈何不夹带渗漏影射引

目令民益私也私则盐益贱而官盐益不行私则兴贩盐徒亡命兴焉私则官司吏胥生通纵之弊

不如开之便而余盐价银久之以虏警乏储命运司解部如故故事又有官民户口食盐皆计口纳

钞自行关支在京各衙门岁遣拨办吏一人下场收买至嘉靖末年积弊巳久往往藉官司势倍蓰

收运锦衣卫官较至连舟数百拥塞而上沿道私贩莫敢捕诘盐法为壅廵盐御史乃请令运司具

百官食盐较官定斤两筑包以俟支盐人至辄数包与之夹带及自行下场者论如律于是锦衣之

私贩顿息乃各衙门吏既无所获而一应纳钞僦挽之费悉其私出多坐累不支贫者至弃役逃去

验封司郎中陆光祖言于尚书严讷疏请革之自后百司遂停食盐不支唯十三道岁支如故

　　两淮盐运司泰州分司盐课之司十淮安分司盐课之司十通州分司盐课之司十一批验之

所二一在仪真一在淮行盐之地淮安凤阳庐汝宁南阳河南陈州则行淮北盐扬应天宁国太平

安庆池州滁和南昌南康南安临江九江建昌广信抚饶瑞吉安袁赣武昌常德宝庆长沙襄阳汉

阳德安承天荆永辰衡黄岳兴国沔阳靖则行淮南盐岁解金于太仓所派边甘肃延绥宁夏宣府

大同辽东固原山西神池等堡淮南之盐煎淮北之盐晒场近海堧其盐晒场远斥卤其盐煎晒盐

形颗曰盐盐煎盐形散曰末盐末品上盐次之灶置亭场以晒灰坑之汲卤而淋之聚之于卤池展

转淋晒之盐入于灰入于铁盘而前之周涂蜃泥尽十二时谓之一伏火凡六干育盐六盘盘百斤

四盘之斤为大引二盘之斤为小引是火盐也谓之煎筑土咸鹻潮滩之地晒之为土池盛土舀所

晒土实之汲水淋卤如淋灰然为砖池晴出卤水而曝之辰而上卤而扫盐是晒盐也谓之晒凡煎

盐尚久灰其入润也多也投之以石莲石莲浮立卤面者■〈卤严〉卤也浮而侧者与沈而下者

淡■〈卤严〉也淡不可以煎煎盐■〈卤严〉卤也煎成投之皂角而收之浮雨日工旸海气降

不咸也秋冬海气衰不咸也自仲春之月至于季夏谓之旺月旺月雨旸时卤乘湿气上晴而出之

其得盐也丰

　　两浙盐运司盐课之司二嘉兴分司盐课之司五松江分司盐课之司八宁绍分司盐课之司

十二温台分司盐课之司八批验之所四杭绍嘉温行盐之地杭绍兴宁波台衢处嘉兴湖严金华

温苏松江常镇徽广信广德岁解金于太仓所派边甘肃延绥宁夏固原山西神池等堡

　　长芦盐运司沧州分司盐课之司十二青州分司盐课之司十二批验之所二一在长芦一在

小直沽行盐之地顺天永平保定河闲真定顺德广平大名延庆保安彰德卫辉岁解金于太仓所

派边宣府大同蓟

　　山东盐运司胶莱分司盐课之司七滨乐分司盐课之司十二所额永阜新镇王家冈宁海四

场之盐煎永利利国丰民丰国四场之盐晒余场则征金凡征金者灶丁不谙煎法也名曰水乡银

批验之所一在洛口行盐之地济南青兖东昌登莱东平开封徐邳宿解金于太仓所派边辽东山

西神等堡

　　福建盐运司盐课之司七行盐之地福州兴化泉汀漳邵武建宁延平岁解于太仓余为泉州

军饷

　　河东盐运司凡场三中条山之北麓有盐池焉盐盐也西距解州东门东距安邑南门黑龙堰

长六十里广七里周百二十里近解州者为西池曰西场近安邑者为东池曰东场近路村者为中

池曰中场是池也嶞若腰盆矣盐根泥生如水晶然暑风结板光洁坚厚板上水约三寸翻腾浪花

落板成粒时雨月永少雨色愈明鲜谓之颗盐虞舜所以歌南熏也盐池之左虞坂在矣青石之槽

则骐骥困盐车所也崔敖曰盐池乃黄河阴潜之功浸淫中条融为巨寖吕柟曰大河北自蒲州折

而东向转曲之间渐渍蓄汇有此奥衍今陕西花马盐池亦近黄河折流之处理或然也中池北有

淡泉甘冽盐得此水成其西北七里许有女盐池焉生盐淡苦更有旁近池涧溢而趋女盐池则能

败盐籍墙堰也额故四十二万以十二万六千引为存积二十九万四千引为常股行盐之地西安

汉中延安凤翔怀庆河南汝宁南阳平阳潞安泽沁辽解金于太仓宣府镇余输布政司抵逋赋又

以供潘代之宗禄

　　陕西灵州盐课司有大盐池小盐池漳县盐井西和县盐井行盐之地临洮河岁解边宁夏延

绥固原

　　广东盐课提举所司十四海北盐课提举所司十五行盐之地广州肇庆惠韶南雄潮廉雷高

琼诸府及德庆一州又永郴桂木柳浯浔庆远南宁平乐太平思明镇安龙泗城奉议利桂阳岁解

金于太仓

　　四川盐课提举司盐课之司十五盐井卫盐课之司二曰黑盐井曰白盐井皆井盐也行盐之

地成都嘉定叙潼川顺庆保宁广元夔广安雅岁解陕西滇

　　云南黑盐井盐课提举司盐课之司三白盐井盐课提举之司一安宁盐井盐课提举之司一

五井盐课提举之司八行盐即其地岁解于太仓

　　盐引统计大小二百二十余万解太仓银百万有奇输各镇银三十万有奇

　　郎曰叶淇始变盐法世论以为罪顾国家承平日久百凡征赋折色者亦多变法非其人则以

为罪其人则以为功也以今内官之侵渔户部胥吏之耗蠧边廵抚兵备郎官之墨边将之债法乌

能无弊哉法乎法乎惟高皇帝能创之亦惟高皇帝能行之

